
IMIYALELO KWABAHLOLWAYO   
 
1. Abahlolwayo mabafundisise kahle imiyalelo ngaphambi kokuba baphendule 

imibuzo. 
  

 
2. Leli phepha lehlukaniswe IZIQEPHU EZINE:   
 
 ISIQEPHU A:  Isifundo sokuqondisisa 

ISIQEPHU B:  Ukufingqa 
ISIQEPHU C:  Uhlelo nokusetshenziswa kolimi 
ISIQEPHU D:  Imibhalo (Literature) 

(30) 
(10) 
(60) 
(20) 

 

 
3. Abahlolwayo mabaqaphelisise isipelingi sabo kanye nokwakheka kwemisho.   
 
4. Abahlolwayo mabafundisise YONKE imiyalelo ngokucophelela.   
 
5. Akuphendulwe YONKE imibuzo ezigabeni A, B no-C kukhethwe incwadi 

eyodwa esigabeni D. 
  

 
6. Abahlolwayo mabaqale umbuzo NGAMUNYE ekhasini ELISHA.   
 
7. Akudwetshwe umugqa emva kwesiqephu ngasinye.   
 
8. Hlela izinombolo zezimpendulo ngendlela ezihlelwe ngayo embuzweni 

ngamunye. 
  

 
9. Yeqa umugqa emva kwempendulo ngayinye.   
 
10. Bhala ngobunono nangendlela ecacile.   

ISIQEPHU A:  ISIFUNDO SOKUQONDISISA   
 

UMBUZO 1   
 

1.1 Funda le ngxoxo ephakathi kukaVusi Kunene nentatheli yeSolezwe bese 
uphendula imibuzo elandelayo. 

  

 
 INGXOXO KAVUSI KUNENE NENTATHELI YESOLEZWE 

 

 
 
Le nsizwa, abalandeli bayo basayibiza ngoJack Mabaso okuyindawo 
eyayilingisa kuGenerations.  UVusi Kunene (44) ungomunye wabalingisi 
abahlonishwayo kuleli njengoba esezakhele igama kwezeshashalazi, 
kwezethelevishini nakwezamafilimu.  Ikhono lakhe labonakala emdlalweni 
owawungePolitiki owawubizwa nge 'The Line'. 
UVusi uzalwa eSoweto, kanti ukulingisa kuyena into ayiqala lapho akhulela 
khona ekhuthazwa ngumphakathi.  Unezingane ezintathu futhi akakashadi 
njengoba ethi akafuni ukujaha. Kumanje ulingisa indawo kaTefo Miya 
kwi'Soul City' edlala kuSABC-1 ngoMsombuluko ngo-08.30 ebusuku.  USihle 
'Ngeneyntweni' Mkhize uxoxe naye uVusi Kunene. 
 

 

 USihle: 
 
 
 
UVusi: 
 
 
 
USihle: 
 
 
UVusi: 
 
 
 
 
USihle: 
 

Kwakunjani ngosuku lwakho lokuqala usemdlalweni 
owuchungechunge (soapie) njengoba ubungumuntu weshashalazi 
(stage)? 
 
Kwakunzima kakhulu ngoba kusetshenziswa imishini eminingi 
kanyekanye, okwakungidida, kodwa ngokuhamba kwesikhathi 
ngabuye ngajwayela. 
 
Yini eyenza washiya indawo kaJack Mabaso kuGenerations 
owawusuzakhele ugazi/udumo kuyo? 
 
Kunezinto engingeke ngikwazi ukuzisho ephephandabeni.  
Ukulingisa indawo kaJack ngisakufisa namanje kanti nomndeni 
weGenerations ngase ngiwujwayele.  Abanye abalandeli basafisa 
ukungibona ngidlala leya ndawo. 
 
Yikuphi okuhlukile okwenzayo uma ulingisa nokwenza abantu  
bakukholwe? 

 UVusi: 

 
 
 
 
USihle: 
 
 
UVusi: 
 
 
 
 
USihle: 
 
UVusi: 

Kwesinye isikhathi uke uthi uyalingisa, ungayizwa kahle leyo 
ndawo oyidlalayo. Kodwa kwi'Soul City' ibhalwe kahle indawo 
yami.  Engikuqaphelile ngukuthi indawo kaJack ingenze ngaba 
ngumuntu opendeka njengonesihluku kanti mina anginjalo. 
 
Ngabe uchaza ukuthi kwi'Soul City' udlala indawo efanayo nempilo  
oyiphilayo? 
 
Kukhona okufanayo nami kwindawo kaTefo.  Ngiyazithanda 
izingane ezihloniphayo.  Uma ungumuntu omdala ngikholwa ukuthi 
kusuke kuwumsebenzi wakho ukufaka izingane endleleni noma 
ngabe akuzona izingane zakho. 
 
Yikuphi osukufundile kulo mkhakha? 
 
Ukubekezela ngoba izinto azenzeki ngendlela ofuna ngayo.  
Kudingeka ube nesineke ngoba kwesinye isikhathi ungamelwa 
yinhliziyo uma izinto zingenzeki njengokufisa kwakho. 
 

[Icashunwe yahlelwa kabusha ephephandabeni, Isolezwe-Juni 2010]

 

 
 1.1.1 Udume ngani uVusi? (1) 
 
 1.1.2 Bhala igama lefilimu ake alingisa kuyona uVusi eyamakhela  

udumo. 
 
(1) 

 
 1.1.3 Yayikhuluma ngani le filimu ayelingisa kuyona uVusi? (2) 
 
 1.1.4 Ngubani igama lentatheli exoxisane noVusi? (1) 
 
 1.1.5 Isebenzela liphi iphephandaba le ntatheli? (1) 
 
 1.1.6 Esalingisa emdlalweni iGenerations wayaziwa ngobani uVusi? (1) 
 
 1.1.7 Njengamanje ulingisa kumuphi umdlalo kamabonakude uVusi 

ngokwale ndaba? 
 
(1) 

 
 1.1.8 Khetha igama elilodwa kulawa akubakaki (brackets) elisho ukuthi 

uVusi ungumlingisi omdala futhi ohlonishwayo. (Obekezelayo, 
osezakhele igama, onesihluku). 

 
 
(1) 

 
 1.1.9 Kusho ukuthini ukuba nesineke:  Khetha kulezi zimpendulo 

ezilandelayo:  
 

 
  A 

B 
C 

Ukubekezela. 
Ukunensa. 
Ukuhawukela 

 
 
(1) 

 1.1.10 Phendula uthi IQINISO noma AKULONA.  
 
  (a) 

(b) 
(c) 
(d) 
(e) 

UVusi uneminyaka engama-30. 
UVusi ushadile unenkosikazi. 
UVusi waqala esemncane ukulingisa. 
UVusi akasathandi ukubuyela kuGenerations. 
Ukulingisa kufundise uVusi ukubekezela. 

(1) 
(1) 
(1) 
(1) 
(1) 

 
 1.1.11 Qondanisa amagama (phrases) akuKHOLOMU A nalawo 

akuKHOLOMU B. 
 

 
 KHOLOMU A KHOLOMU B  
 (a) 

 
(b) 
 
(c) 
 
(d) 
 
(e) 

USihle ukhulumisane naye. 
 
Umabonakude 
 
Ezombusazwe 
 
Njengenodlame 
 
Ukukhombisa izingane indlela 
eyiyona yokuziphatha 

A

B

C

D

E

Ezepolitiki 
 
Enesihluku 
 
Ukufaka izingane 
endleleni 
 
Uxoxisane naye 
 
Ithelevishini 

 

 (5 x 1)  (5) 
[20] 

1.2 Funda lesi sithombe esingezansi  bese uphendula  imibuzo elandelayo.   
 

 
 
 1.2.1 Ubani oqhutshwa ngebhala? (1) 
 
 1.2.2 Le nkosikazi ibukeka ithukuthele.  Yini le eyithukuthelisile? (2) 
 
 1.2.3 Ukuqhutshwa kwale ndoda ngebhala kusho ukuthini ngezinga 

lempilo ephilwa wumndeni wayo? 
 
(2) 

 1.2.4 Ukuncika kuka-Ankeli ngodonga lwendlu kusitshela ukuthini 

ngohlobo lwempilo ayiphilayo? 
 
(2) 

 
 1.2.5 Ngabe uBhoza unazo izingane?  Sekela impendulo yakho. (1) 
 
 1.2.6 NgokwesiZulu sangempela u-Ankeli usho ukuthini? (1) 
 
 1.2.7 Yini eyenziwa u-Ankeli eyingozi empilweni yakhe ephinde ingcolise 

nomoya?        
 
(1) 

 
 AMAMAKI ESIQEPHU A:  30 

ISIQEPHU B:  UKUFINGQA 
 
UMBUZO 2 
 
Fingqa le ndatshana ngamaphuzu (points) ayisikhombisa namagama aphakathi 
kwangama-40 ukuya kwangama-50 ubhale izinkinga abazali ababhekana nazo 
ngemicimbi kamatikuletsheni. 

  

 
NGABE LO MCIMBI UYIFANELE IMALI ECHITHWA KUWO? 

 
Lona ngumbuzo obuzwa yiwo wonke umzali uma kufika isikhathi sokulungiselela 
umgidi wokuvaleliswa kwabafundi bakaMatikuletsheni (Matric Dance).  Abazali 
nabafundi abaningi baphathwa ngamakhanda.  Ziningi izinto ezenza lokhu.  Abafundi 
basuke bengazi ukuthi bazoyithathaphi imali yokuthenga ingubo noma isudi.  Basuke 
befuna ukuba bahle bedlule wonke umuntu.  Abazali bona baguliswa ukuthi basuke 
bengazi ukuthi bazoyithathaphi imali yokulungiselela lo mcimbi.  Abazali abaningi 
bayazibuza ukuthi ngabe ukuhlakanipha yini ukuchitha imali (spend money) eningi 
kangaka ngomcimbi owenziwa amahora ambalwa nje. 
 
Abazali bachitha imali eningi bethenga izingubo, bekhokha imali eningi ukuze 
abantwana babo bakwazi ukuya kulo mcimbi.  Ngaphezu kwalokho abazali kufanele 
bakhokhe imali ye-'After Party', baphinde bathenge nezingubo  ezizogqokwa lapho.  
 
Ngaphezu kwalokho kufanele kuhlelwe imoto enhle ezobahambisa kulo mcimbi.  Uma 
umzali engenayo imoto yohlobo oluphambili kumele ayiqashe ukuze ingane yakhe 
ingahlekwa ukuthi ifike ngemoto engeyona eyohlobo oluphambili.  Izinga 
lokuqhudelana (competition) ukuthi ubani ohamba nobani, nokuthi ubani obegqokeni 
liba phezulu kakhulu.  
 
Abafundi basuka lapha baye kwi'After Party' ekwenye indawo hhayi lapho kwenzelwe 
khona lo mcimbi.  Lapha basuke bengekho othisha noma abantu abadala abagadile. 
Abazali abanomthetho oqinile (strict) abazivumeli izingane zabo ziye kwi-'After Party'.  
Lokhu bakwenzela ukuphephisa impilo yezingane zabo. 

  

 
 AMAMAKI ESIQEPHU B:  10 

ISIQEPHU C:  UKUSETSHENZISWA KOLIMI 
 
UMBUZO 3 

  

 
3.1 Phinda ubhale imisho elandelayo  ufake izabizwana ezifanele  esikhundleni 

samagama  abhalwe ngokugqamile (bold). 
 

 
 3.1.1 

 
3.1.2 

Umfana uhlonipha abazali bakhe. 
 
UThemba noThembi bathunywe ngugogo esitolo. 

(2) 
 
(1) 

 
3.2 Funda lesi siqeshana esingezansi bese uqondanisa isisho kuKHOLOMU A 

nencazelo kuKHOLOMU B. 
 

 
 Bezindala zombili emqhudelwaneni webhola phakathi kweBafana Bafana 

neqembu laseMexico.  Ibingekho efuna ukugoba uphondo.  Alikho iqembu 
ebelifuna ukushaywa. 

 
 
 

 

 
 KHOLOMU A KHOLOMU B  
 3.2.1 

 
3.2.2 
 
3.2.3 

Bezindala zombili 
 
Ukugoba uphondo 
 
Ukushaywa 

A

B

C

Ukwehlulwa 
 
Bayalingana ngamandla 
 
Akekho ofuna ukwehlulwa 

 

 (3 x 1)  (3) 
 
3.3 Funda isiqephu esilandelayo bese ubhala izinhlobo EZINTATHU zezifenqo 

ezibhalwe ngokugqamile (bold). Khetha phakathi kwalezi: 
 
(ukwenzasasilwane, ihaba, isifaniso, isingathekiso). 

 

 
 
 

Uma umculi uZulu Boy ekhuzela isithandwa sakhe uyaye athi Nomalanga 
s'thandwa sami umuhle njengelanga liphuma.  UNomalanga uvele 
aphelelwe amazwi, agcine ngakho ukumoyizela nje.  Phela lowo mntwana 
yimvu yoqobo.  Wajabula watshakadula uZulu Boy ukusiphula leya mbali 
ayenze ibe ngeyakhe. 

  
 
 
 
(3) 

 
3.4 Bhala ubulili besifazane bamagama abhalwe ngokugqamile (bold) kulesi 

siqephu esingezansi. 
  

 
 Umkhulu  wakhe uhlala eGoli.  Umalume noThemba bahambe ngesitimela 

ukuyobheka umkhulu ngoba akaphilile.  Phela umkhulu wakhe uyinkosana 
yasebukhosini yikho nje kutatatzela wonke umuntu uma engaphilile.  Umkhulu 
lo wathola indodana eyodwa vo emshadweni wakhe. 

  
 
 
(4) 

   [13] 

UMBUZO 4   
 

 
umnumzane nonkosikazi dlamini behlelwe yinhlanhla enkulu yokubamba amahhashi 
illotto ijekhiphothi nomshayina konke lokhu  kwenzeka ngosuku olulodwa uthemba 
waya ebhange esprings eyobalandela leyo mali 

  
 
[13] 

 
UMBUZO 5   
 
Funda le ndaba  elandelayo bese unciphisa  amagama abhalwe ngokugqamile (bold).   
 
Umuntu  omdala uyahlonishwa. Othisha bafundisa lokho ezikoleni. Abefundisi 
bakhuluma into efanayo emasontweni. Abefundisi nothisha baxwayisa (warn) intsha 
(youth) ukuthi ihloniphe, iziphathe kahle futhi ingabhemi ugwayi.  

  
 
[5] 

 
UMBUZO 6   
 
Khulisa amabizo abhalwe ngokugqamile (bold) esiqeshini esilandelayo ngokufaka  
isijobelelo esifanele. 

  

 
Ngokwesiko lesiZulu inkosikazi kufanele ishuqule ikhanda.  Ukushuqula ukubopha 
ikhanda usebenzisa indwangu  ukuze kufihleke izinwele. Le ndwangu ibuye ibizwe 
ngokuthi iduku. NgokwesiNtu inkosikazi engathwele kufana nokuthi ihamba nqunu 
emadlozini akulelo khaya. Ukuthwala kuphinda kunikeze inkosikazi ukuhlonipheka 
nesizotha ikakhulukazi ngoba uma umuntu eshade ngokwesintu akayifaki iringi 
emunweni.  

  
 
 
 
 
[5] 

                                                                                                    
UMBUZO 7   
 
Funda isiqephu esingezansi bese uphendula imibuzo elandelayo.   
 
Ithelevishini inezibukeli eziningi kanti umsakazo awusenabo abalaleli abaningi. 
Okwenza abantu bayithande kakhulu ithelevishini ukuthi uyakwazi ukumbona lowo 
muntu osuke ekhuluma. Abantu bavame ukuthatheka ngabalingisi bemidlalo 
yethelevishini.  Abanye abantu abakwazi ukwehlukanisa phakathi kwendawo umuntu 
ayilingisayo nendlela aphila ngayo impilo yakhe yangempela.  Isibonelo: uma abantu 
bebona umuntu elingisa indawo yokuba udokotela emdlalweni othile baye bacabange 
ukuthi usekwazi ukwelapha noma esephila impilo yakhe yangempela, kanti cha 
akunjalo. 

  

 
7.1 Sebenzisa ibizo impilo elisesiqeshini uzakhele owakho umusho ngalo.  (2) 
 
7.2    Guqula ibizo umsakazo libe sebuningini.     (1) 
 
7.3   Finyeza la mabizo alandelayo asesiqeshini esingenhla.   
 
 7.3.1 

7.3.2 
Ithelevishini 
Udokotela 

(1) 
(1) 
[5] 

 

Lungisa amagama angabhalekanga kahle ngokufaka osonhlamvukazi (capital letters) 
nezimpawu zokubhala (punctuation marks). 

UMBUZO 8   
 
Faka izivumelwano ezifanele emagameni akubakaki (brackets) ukuze umusho 
ufundeke kahle. 

  

 
8.1   Uthisha (-hamba) nezingane ukuya edolobheni.  (1) 
 
8.2   Iqembu lesizwe (-winile) emzuliswaneni wokuqala.  (1) 
 
8.3   Mina nobaba (-bona) ukuthi kulungile lokho okushoyo.  (1) 

[3] 
 
UMBUZO 9   
 
Yakha imisho EMIBILI ngebizo  ngalinye kwalandelayo ukuze aveze imiqondo emibili 
ehlukene.    

  

 
9.1    Isonto  (2) 
 
9. 2    Ithanga  (2) 

[4] 
 
UMBUZO 10   
 
Bhala kabusha umusho olandelayo. Qala umusho   wakho ngegama elibhalwe 
ngokugqamile (bold).  

  

 
Umakhelwane wami udayisa izinkomo.  [2] 
 
UMBUZO 11   
 
Bhala imisho elandelayo uguqule izenzo ezibhalwe ngokugqamile (bold) zikhombe 
okulandelayo: 

  

 
11.1   Selokhu kusile uZodwa ufunda nale ncwadi. (ukwenzana)  (1) 
 
11.2   Ukuza  kwemidlalo kuleli zwe kudala abantu abaningi amathuba emisebenzi. 

(ukwenzela umuntu okuthize). 
  

(1) 
 
11.3   Hamba lezi zitsha ekhishini. (ukwenzisa)  (1) 

[3] 
 
UMBUZO 12   
 
Bhala umusho olandelayo ube senkathini enikeziwe. 
 
Abafundi babhala izincwadi zesiZulu.        

 
 

 

 
12.1   Inkathi ezayo.  (1) 
 
12.2   Inkathi eyadlula.  (1) 

[2] 

 UMBUZO 13   
 
Funda le misho engezansi bese uphendula imibuzo elandelayo.    
 
• Ubaba uvuka njalo ekuseni aye kosenga izinkomo ezimnyama kuqala. 
• Bese kuthi uma sezibuya inhlazane zisengwe abelusi bakhe. 

  

 
Qondanisa izingcezu zenkulumo ezikuKHOLOMU A namagama akuKHOLOMU B.               
 
 KHOLOMU A KHOLOMU B  
 13.1 

 
13.2 
 
13.3 
 
13.4 
 
13.5 

Isibaluli 
 
Ibizo 
 
Isenzo 
 
Isihlanganiso 
 
Ongumnini 

A

B

C

D

E

ubaba 
 
bakhe 
 
ezimnyama 
 
uvuka 
 
uma 

 

 (5 x 1)  [5] 
 

                                                                             AMAMAKI  ESIQEPHU C:  60 

ISIQEPHU D:  IMIBHALO (LITERATURE)   
 
• Kulesi siqephu umfundi uzophendula ngencwadi EYODWA. 
• Leyo ncwadi ayibe namamaki angama-20. 
• Awuvunyelwe ukuxuba imibuzo ngezincwadi ezahlukene.  

  

 
IZINDABA EZIMFISHANE   
 
UMBUZO 14:  UMLABALABA – OEHM Nxumalo   
 
14.1 Funda isiqeshana esingezansi bese uphendula imibuzo elandelayo.   
 
 ISIKHALA SOKUFUNDELA UBUTHISHELA – OEHM Nxumalo   
 
 Bathe bebona babefika esiteshini oMtshali.  Bathatha itekisi.  Ngesikhashana 

base bese Khanya Njalo College of Education.  Nakho kubhalwe ngamagama 
amakhulu esiphongweni sesikole ngasekungeneni kwazo izindlu zokuphatha 
esikoleni. Ihhovisi elikhulu lisobala. Libabheke nje ngqo abalifunayo. 
Akhaphuzele uMalinga angene kuqala nomfana wakhe.  UMtshali ahlale 
ebhentshini ngaphandle noMdenjana.  Nya nya nya uMalinga, qhamukiyani. 
Izihlathi ziyaqhilika.  Usexhawula, usevalelisa kuMtshali.  "Sekungihambele 
kahle Mantshinga.  Incwadi yokuncoma yinhle.  Kusobala ukuthi umfana wami 
wayengangene nakuleya nto yesitodlwana sasesikoleni." 

  

 
 14.1.1 Nikeza amagama abalingiswa ABATHATHU abavela kulesi 

siqeshana. 
 
(3) 

 
 14.1.2 Lithini igama lekolishi lapho bekuzofunda khona uMdenjana? (2) 
 
 14.1.3 Hlobo luni lomsebenzi olufundelwa kuleli kolishi? (1) 
 
 14.1.4 Ngokuzwa kwakho indaba, incwadi yokuncoma ikhuluma kahle 

noma kabi? 
 
(1) 

 
 14.1.5 Bahamba ngani oMtshali ngesikhathi beya ekolishi? (2) 
 
 14.1.6 Khetha impendulo efanele echaza lo musho othi: "Izihlathi 

ziyaqhilika". 
 

 
  A 

B 
Uzwe ubuhlungu. 
Ujabulile. 

 
(1) 
[10] 

 
      NOMA   

BUYELA EKHAYA – NS Ntuli   
 
14.2 Funda isiqeshana esingezansi bese uphendula imibuzo elandelayo.   
 
 Namuhla yisonto elikhulu lapha eNqoleni.  Sebeyanyakaza lapha ekhaya 

kwaNgema.  Kuyagqigqizelwa.  Uyedwa nje umuntu ozithele ngabandayo, 
nguBongani, indodana endala yalapha ekhaya.  Sebemncenge  baze badela 
abazali kodwa kuvele kufane nokuthi bathela amanzi edadeni nje.  Sengathi 
kukhona ifu nje elilengela phezu kwakhe.  Libuye limuthi ngci kube sengathi 
akasaboni lutho, akasezwa lutho.  Livele lidume ikhanda.  Namazwi alaba 
abaphumayo lapha ekhaya sebeya esontweni uwezwela kude le.  Asukume 
kancane, ahamba hambe aze ayophuma ngesango.  Amehlo alokhu ethe njo 
phansi.  Nanguya eyoqoshama ngaphansi komuthi laphaya ngasemfuleni. 
Amehlo ahlale emanzini acwebezelayo ashelela emadwaleni aze ayongena 
ekhwanini laphaya mazansana. 

  

 
 14.2.1 Ubani umuntu okuthiwa uzithele ngabandayo esiqeshini? (1) 
 
 14.2.2 Uyingane yesingaki emndenini azalwa kuwo uBongani? (1) 
 
 14.2.3 Njengoba ephuma ngesango uya kuphi? (2) 
 
 14.2.4 Qondanisa u-A no-B.  Bhala impendulo kuphela.  
 
 A B  
 (a) 

 
(b) 
 
(c) 
 
(d) 

Kuyagqigqizelwa. 
 
Ukuzithela ngabandayo. 
 
Bathela amanzi edadeni. 
 
Livele lidume ikhanda. 

A

B

C

D

Amane adideke nje. 
 
Kuyasetshenzwa. 
 
Ukunganaki. 
 
Kufana nokuthi bayadlala 
nje. 

 

 (4 x 1)  (4) 
 
 14.2.5 Ungowakwabani uBongani? (1) 
 
 14.2.6 Ubani lo isihloko esikhuluma ngaye ukuthi akabuyele ekhaya? (1) 

[10] 
 
 NOMA  

IMPIMPI – NG Sibiya   
 
14.3 Funda isiqeshana esingezansi bese uphendula imibuzo elandelayo.   
 
 Aqonde ngqo kuXolani umphathisihlalo.  Usehambisana noSokhele.  UXolani 

useyabakaza nje.  Athi uzama ukukhuluma ulimi luvele lugcwale umlomo.  
Amemeze uKhumbulani. Usesondele naye: "Isiqophamazwi sisesikhwameni!"  
Nebala sikhona isikhwama esiseduze kukaXolani.  Asithathe uSokhele.  Aye 
naso phambili.  Sekuthe cwaka endlini. Kude kunyakaza izindebe zomlomo 
nje kuphela, kakukho okuphimisekayo. Amehlo asegqolozele uSokhele 
onkuntazana nesikhwama sikaXolani.  Ngesikade size sivuleke.  
Ubupequpequ-ke manje kuSokhele.  Namehlo asemnyama.  Kubekhona 
okubuya nesandla.  Yiso isiqophamazwi. 

  

 
 14.3.1 Ukwenzenjani ukubakaza? (2) 
 
 14.3.2 UKhumbulani uthi sikuphi isiqophamazwi? (1) 
 
 14.3.3 Kungabe uXolani ube yimpimpi ngempela yini?  Sekela impendulo 

yakho. 
 
(3) 

 
 14.3.4 Ubehambisana nobani umphathisihlalo ngesikhathi eqonda ngqo 

kuXolani? 
 
(1) 

 
 14.3.5 Ukuba ubungomunye wabantu ababesemhlanganweni ubuzovuma 

noma ubuzophika ukuthi uXolani uyimpimpi?  Sekela impendulo 
yakho. 

 
 
(3) 
[10] 

 
 NOMA   
 
IZINYEMBEZI – NG Sibiya   
 
14.4 Funda isiqeshana esingezansi bese uphendula imibuzo elandelayo.   
 

Ngilala nje sengiwahlele ngesikhulu isinono nobunyoninco amazwi 
engizogadla ngawo kuThembisile.  Kuzomele ngimkhihlele esikaNandi, 
ngimtshele ngabo bonke ubunzima esengedlule kubo ngizama ukuziba 
uthando lwakhe.  Cha, ngivuke ekuseni ngigeze.  Ngizicuphe ngokunye 
namuhla.  Kuyozwakala.  Kalusabonwa uvalo lapha kimi.  Sekuqine idolo. 
Esikhundleni sovalo sekuvele kwakheka amathemba nezifiso ekade zahluma 
zokuthi sehlukaniswe ngukufa noThembi. Nasesitimeleni sengilokhu 
ngiwuguquguqula umfanekiso wethu ogqamile.  Sengiyawubona nangamehlo 
engqondo umuzi wethu.  Unenye imfudumalo.  Ngithi lapho ngehla esitimeleni 
ngikhangwe nguye uThembisile. Kube ukungibona nje, asubathe 
esengihlangabeza. Igxume ngokunye inhliziyo kimi.  "Ndumiso, ungathi 
ngiyaphupha qiniso.  Nguwe ngempela kodwa lona?  Bengingasathembi 
nhlobo ukuthi sisayophinde sibonane.  Kodwa unya olungaka ngolwami 
Ndumiso?  Ukubhala ipheshana nje sekuwutho?" 

 14.4.1 Khetha impendulo efanele ezikokelaneni:  (brackets)  
 
  (a) 

 
 
(b) 
 
 
 
(c) 

Isihloko sale ndatshana sithi: (Buyel'ekhaya, Izinyembezi, 
Impimpi). 
 
Ukubeka amazwi ngobunyoninco kusho (ukungazilungiseleli 
ozokusho, ukuhlela kahle amagama osuke uzowakhuluma, 
ukuphoxa umuntu uma uzokhuluma naye). 
 
Ukuqina idolo kusho (ukungathembi, ukuba nethemba 
lokuthile, ukuma uqonde). 

 
(1) 
 
 
 
(1) 
 
 
(1) 

 
 14.4.2 Kusho ukuthini ukukhihla esikaNandi? (2) 
 
 14.4.3 Ngobani abalingiswa ababili abakhona esiqeshini esingenhla? (2) 
 
 14.4.4 Bhala umusho okhombisa ukuthi uNdumiso wabe engahambi 

ngezinyawo njengoba eyobonana noThembi. 
 
(2) 

 
 14.4.5 Uye wenzenjani uThembi uma ebona uNdumiso? (1) 

[10] 
 
 NOMA   
 
UNEMBEZA – NG Sibiya   
 
14.5 Funda isiqeshana esingezansi bese uphendula imibuzo elandelayo.   
 
 Usale emile, ewugodo.  Kuthe dukuduku wezwa ukuqhuma okuvala izindlebe. 

Useze uphaphanyiswa uJoel emva kokumthela ngamanzi.  "Kakukhonto 
ebengingayenza s'thandwa.  UDaluxolo ungibambe ngisathi ngiyacasha. 
Ngimdubule kuqala esazama ukukhipha esakhe isibhamu …" 
 
Okwenzeke emva kwalokho akasakukhumbuli kahle ngoba ikhanda 
belisaduma.  Lisaduma namanje.  Kuvele kume ingqondo uma ethi uzama 
ukucabanga.  Athule.  Kubelesele ukukhala kwekhehla.  Ezwe kutshutshumba 
inhliziyo.  Athule.  Abambelele ezihlathini.  Anikine ikhanda.  Lizwakale 
kakhudlwana iphimbo lekhehla.  Seliqala ukuba isihosho. 

  

 
 14.5.1 Yini le eyaqhuma yavala izindlebe? (2) 
 
 14.5.2 Nikeza amagama abalingiswa abathathu abakhona esiqeshini? (3) 
 
 14.5.3 Ngabe isihloko siyahambisana nale ndatshana?  Sekela impendulo 

yakho. 
 
(3) 

 
 14.5.4 Ubani obulewe?  Ubulawe ngubani? (2) 

[10] 
 
 NOMA   

UMBUZO 15: INKOSI YINKOSI NGABANTU – CT Msimang 
 
UBUCIKO BOMLOMO  

  

 
15.1 Funda isiqeshana esingezansi bese uphendula imibuzo elandelayo.   
 
 Kwesukesukela inkosikazi.  Le nkosikazi yabe ilikholwa elinguMkhrestu. 

Yabe inomntwana oyedwa osemncane.  Nakho-ke sekwenzeka lusuku lumbe 
ithole ukuthi ayizithezanga izinkuni ngoMgqibelo.  Pho manje ngoba yiSonto 
nje izokwenzenjani? Yazi kahle umyalelo wesine othi: Khumbula usuku 
lweSabatha ulugcine lube ngcwele.  Ungasebenzi ngalo nakanye …"  Ibone 
nje ukuthi cha, izalelwe yinja endlini phela uma kunje.  Iyakhala ngapha 
ingane.  Ifuna idokwe layo. Isiqunge isibindi inkosikazi.  Ithathe umntwana 
imuthi khwaxe emhlane.  Ithathe isibopho iqonde ehlathini.  Nempela ifike 
itheze. 

  

 
 15.1.1 Bhala isingeniso senganekwane. (1) 
 
 15.1.2 Onjani umuntu oyikholwa? (2) 
 
 15.1.3 Babebangaki abantwana bale nkosikazi? (1) 
 
 15.1.4 Yiliphi leli langa eliyinkinga kule nkosikazi? (1) 
 
 15.1.5 Uthini umyalelo wesine ngokwesiqephu? (2) 
 
 15.1.6 Yayikhalelani  ingane yenkosikazi? (1) 
 
 15.1.7 Yagcina yenze njani inkosikazi? (1) 
 
 15.1.8 Nikeza isihloko sale nganekwane. (1) 

[10] 
 
 NOMA   
 
15.2 Funda isiqeshana esingezansi bese uphendula imibuzo elandelayo.   
 
 Nebala ithe ingabambana ngezihluthu, abantu banikela emzini yakwaZulu 

sebeyophanga izinkomo.  Kwathi besaphuma nje, bezwa igwababa 
limemeza.  Kube yinsambatheka lena.  Phela abanye bayasinga bathi 
bazobona lo muntu okhulumayo ngoba abakholwa nje ukuthi ngempela 
ngabe kukhuluma igwababa.  Kanti empeleni yilo kanye ihubhulu.  Futhi lisho 
kahle nje lithi:  "Uyaphi we Mpeza?  Uyaphi we Mpeza?  Ungayi kuleyo ndlela 
yakho.  Uzokufa?  Akuyubuya muntu kule mpi.  Phindela ekhaya."  Wonke 
umuntu ulizwa kahle manje igwababa.  Nomlayezo walo futhi ucacile. 

  

 
 15.2.1 Sithini isihloko sale nganekwane?  Khetha impendulo eyodwa 

kulezi  (Inkosikazi Esenyangeni, UMpeza Negwababa, Inja Nekati). 
 
(2) 

 
 15.2.2 Ukwenzenjani ukuyophanga izinkomo? (2) 

 15.2.3 Labe likhuluma nobani igwababa na? (1) 
 
 15.2.4 

 
15.2.5 

Lathini igwababa kulo muntu ebelikhuluma naye? 
 
Nika elinye igama legwababa elishiwo esiqeshini. 

(2) 
 
(1) 

 
 15.2.6 Khetha impendulo efanele kulezo ezisezikokeleni.  (brackets)  
 
  (a) 

 
 
(b) 

Ukubambana ngezihluthu kusho (ukulwa, ukudlala ibhola, 
ukujabula). 
 
Bezwa igwababa (likhala, licula, limemeza). 

 
 
 
(2) 
[10] 

 
 NOMA   
 
15.3 Funda isiqeshana esingezansi bese uphendula imibuzo elandelayo.   
 

 "Ngingumshana wakho, malume," kusho okungunogwaja kuzincengela.  
"Njengoba ungibona ngilapha nje ngithunywe nguye udadewenu.  Uthi 
angizobuza ukuthi nidlani ngapha njengoba izwe likhungethwe yindlala 
engaka nje," kuqhuba unogwaja esenga ezimithiyo. 
 
Ngenhlanhla limdedele ibhubesi uma lizwa la mazwi.  "Wo!  Qha, ngiyezwa 
mshana! Kodwa uthi udadewethu ngingakuthathaphi ukudla kule ndlala 
engaka, madoda! Sekuphele izinsuku ezintathu ngingakaze ngikuthi mbibi!"  
"Cha nami ngikucabangile lokho malume. Ngilapha nje ngizokunika icebo 
esingathola ngalo inyama.  Mina ngicela ukuba ungilalele kahle, 
ungangibulali.  Ngisho phela, malume, noma ngabe ungangibulala mina, 
eyami inyama ayingakanani.  Ingamane yanele ekhaleni nje."   
 
"Ngeke ngikubulale, mshana.  Hhawu!  Yena udadewethu ngingambhekelwa 
ubani nje kodwa!" kusho ibubhesi liqamba amanga.  Phela sekuyilo manje 
eselincenga ngoba liyabona ukuthi unogwaja angahle alephule kule ndlala 
engaka.  "Khuluma, mshana sizwe icebo lakho." 

  

 
 15.3.1 Yiziphi izilwane EZIMBILI ezikhulumayo esiqeshini esingenhla? (2) 
 
 15.3.2 Khetha impendulo efanele kulezi ezinikeziwe.  
 
  (a) 

 
 
(b) 
 
(c) 
 
 
(d) 

Umshana yingane (kadadewenu ozalana naye uma 
ngowesilisa, ingane kababa wakho). 
 
Ibhubesi likhuluma (nonogwaja, nenyoka, nekati). 
 
Ukusenga ezimithiyo kusho (ukukhuluma iqiniso, ukusenga 
inkomo, ukuqamba amanga). 
 
Inyama enganela ekhaleni inyama (eningi, encane, eningi 
kakhulu). 

 
 
 
 
 
 
 
 
 
(4) 

 
 15.3.3 Hlobo luni lwenganekwane lolu? (2) 
 
 15.3.4 Yini eyenze ukuba ibhubhesi lidedele unogwaja? (2) 

[10] 
 
 NOMA   

15.4 Funda umlolozelo ongezansi bese uphendula imibuzo elandelayo.   
 
 THULA MNTWANA 

 
  

 1 
2 
3 
4 
5 
6 
7 
8 
9 
10 
11 
12 
13 
14 
15 

Thula mntwana, 
Thula nsizwendala, 
Amathol' aphumile 
Abafan, ethafeni, 
Nampa belusile, 
Thula nsizw' endala. 
Thula mntwana, 
Thula ntomb'endala, 
Izigubhu zigcwele, 
Izintomb' ezindala, 
Izigubhu zigcwele, 
Izintomb emfuleni, 
Naziya zikh' amanzi, 
Thula ntomb' endala. 
Owa! Owa! Owa! 

 

 
 15.4.1 Uyini umlolozelo? (2) 
 
 15.4.2 Uvame ukuhaywa ngobani umlolozelo, behayela obani? (2) 
 
 15.4.3 Bakuphi abafana ngokwalo mlolozelo?  Benzani? (2) 
 
 15.4.4 Zikuphi izintombi?  Zenzani? (2) 
 
 15.4.5 Ukuthi ntombi endala kusho (ukudlalisa, ukweyisa, ukuteketisa). 

Khetha impendulo efanele. 
 
(2) 
[10] 

 
 NOMA   
 
15.5 Funda isiqeshana esilandelayo bese uphendula imibuzo   
 
 WOBANI LABAYANA 

 
  

  Woban' labayana? 
Womhlinzamfukwe 
Benzan' laphayana? 
Bamb umgubane. 
Bawunikwe ubani? 
Bawunikwe uDlokweni! 
Kwaqhwakel' amakat' emsamo 
Phezu kwendl engaka, 
Afunan' emsamo? 
Afunisankumpuza. 
Azosinikwa' ubani? 
Azosinikwa' uDlokweni! 
Dlokweni, Dlokweni! 

 15.5.1 Sithini isihloko salesi silandelo? (2) 
 
 15.5.2 Hlobo luni lokuxhumana emgqeni wesi 6 – 7? (2) 
 
 15.5.3 Bhala imvumelwano siqalo kanye nemvumelwano sigcino 

etholakala emgqeni 1 – 2. 
 
(2) 

 
 15.5.4 Kuthiwa aqhwakela kuphi amakati? (1) 
 
 15.5.5 Yini umehluko phakathi kwesilandelo nomlolozelo? (1) 
 
 15.5.6 Bhala okukodwa abanikeza khona uDlokweni? (2) 

[10] 

